
Abraham, Isak oen Jakop kah Pathen 
 

(Saturday - Evening Session) 

Message Nine 

Zoutheenna 

 

Teeham caciim. .Gen. 47:7, 10; 48:9, 14-16, 20; Heb. 5:6; 7:7; 11:21; Num. 6:22-27; 2Kor 13:14 

 

I. Muisam thawlengna tihe mami kah pumsa hingna dawng hingna(bio) ben lawngzaawthli 

a thawlengna la awm tih, haam-khuekna tihe mami akavan thawlengsak Pathen hingna 

oen be nala awm tih, zoutheenna tihe tah hingna becoeih pawkla a laawngna te ni: 

A. Jakob lawng Josep kah capa pahih te zoutheenna a peek vengah ahih kah a huhtawngna 

dawng aka awm thumkhat Pathen te ni a thuiphawng – Gen. 48:9, 15-16: 

1. Abraham oen Isak lawng haai la khaw a kaanna Pathen tah Pa la awm.  

2. Jakob he “tihin toe a hing khuipuer” a khoemdoen tih aka cuncah kung Pathen tah 

Muithla la awm. 

3. Thee-khitna soeprep khui kalawng Jakob aka thlawn kung Vaan Celtuih tetah Capa la 

awm. 

B. Jakob lawng ahih kah a boetna koek kawltung oen a awmpoe thaina he khoemdoen tih aka 

cuncah kung Pathen kut dawngah ni a awm tangtang tite a zakming, thumkhat Pathen te 

huhtawng khancana hetah thumkhat Pathen oen ahte thlangtloethli te zoutheen peek thaina 

hamla ni. 

II. Jakob kah a haamkhuekna kah noekna khangmai koekna tah zoutheen peekna te ni: 

A. Izip ram la a pha vengah Jakob lawng lamha cuekla a sai thaihu tah Farou sengphrang 

zoutheen apeekna te ni (47:7, 10). Heb. 7:7 dawng kah angla “aka haam ngai (aka bou-ngai) 

lawng aka nou ngai te zoutheenna a peek”, hetah Pathen huhna ah Jakob he Farou bawi lak 

ah bou-ngai tite sausii paipuina la awm. 

B. Thlangtloethli tengah zoutheenna peek thaina hamla mami lawng hingna oen becoeih pawk 

toela sangthil na a awm awm ham ni. Te dengah ni hingna lawng tethli tengla becoeih la a 

laawng thai ai. Jakob kah hingna dawngah haamkhuekna he zoutheennathli oenah betoet tih, 

ahih lawng Farou bawi tekhaw, Josep kah ca pahih rawi (Gen. 48:8-20), Jakob amah kah a 

cathli tekhaw (49:1-28) zoutheen a peek coengah, tekah zoutheennathli tetah a cathli kah 

Isrel thlang phun thlaihih hue kah aboetna koek kawltung oen aka tuhkai profet awlthuinathli 

la awm. 

III. Zoutheenna kah akungmawng alawngim tah aka bou-ngai lawng aka nou-ngai te zoutheen 

peekna ni – Heb. 7:7: 

A. Bou-tarena oen ziit-tarena tihe kum anou-ahaam kah a kawnglam nawh tih, Khrih kah tahna-

tezoeh kah akawng alam ni. Mami lawng mami kah Khrih tahna-tezoeh ning la aka boungai 

thlaang nawhatah aka ziitngai thlaang la n’awm u na te ni. 

B. Baptisma Johan he Khrih oen broe nawhla zoeirep la awm de, ahih khuiah Khrih te dang 

nawh. Vaandawngthli kah ram khuiah aka awmthli tah Khrih oen zoeirep la a awm u bueng 

mueh la tethli khuiah khaw Khrih te a khueh u. He kawng dawngah vaandawngthli kah ram 

khuiah aka ziit koek lawng Johan lak ah boungai – Math. 11:11. 

C. Khrih n’dang tarena rangoen mami tah thlangthli lakah tare n’bou u mai kawinih, mami 

lawng tethli te zoutheen m’peekna ham la a meng oen m’be u, metitiah aka bou-ngai lawng 

aka ziitngai te zoutheenna peek la a awm poe dawng ni. 



 

D. Thlangtloethli zoutheen peekna tihe tah tethli teng la Khrih n’rekraa-bibina te a thuingaihna 

ni, mami n’thum haih u tih n’awmngaih u Te Khrih rangoen thlangtloethli zoutheen 

m’peekna te ni, mami lawng Khrih n’awmngaih u tare vengah thlangtloethli tengah Khrih 

te tare tare bibi n’bi u thai la awm ai. 

IV. Zoutheenna kah a thuingaihna tah thlaang pakhat kah a hingna dawng haamkhuekna 

kalawng ah patoeng becoeih pawk la Pathen a laawngna te ni: 

A. Pathen lawng thlangtloethli khuiah thlanghing lawngim (thlaang kah a lawngpui) thum 

muehla Amah oen Amah te laawng thai nawh. A lawngpui la Pathen lawng a hawna pakhat 

bueng la ka awm thlanghing cooengna tetah Pathen oen saak zulpuem coengah roeineng-

betoetna aka khueh thlaang te ni – Filipi 1:23-25.  

B. Hingna dawng haamkhuekna tah Pathen oen bena akawng alam la awm tih, mami lawng 

Pathen oen m’be u vengah, Pathen te becoeihpawk la n’laawngsak u tih, mami oen n’humhih 

thlaang boeih te zoutheenna n’peek thai ai.  

V. Baibul ciim dawngah lamha cuek zoutheen peekna tah Melkhizedek lawng Abraham 

tengah zoutheen peekna la awm tih (Gen. 14:18-20), Melkhizedek hetah Khrih huh-sakna 

ni (Heb. 5:6): 

A. Zoutheenna tah becoeihpawk la Pathen alaawngna la awm tih, teti la alaawngna lawng 

khawsoeihthli teng kalawng patoeng thlangthli tengla avan pha. Mami boeih lawng 

thlangthli te Pathen tengla aka khuen kung khawsoeihthli (Awlp 1:6; 1Pet 2:5, 9) la awm 

ham n’ngoe u. 

B. Mami lawng thlangtloethli zoutheen peek ham n’ngaih u atah, atangtang ah m’mah roe roe 

lawng Pathen oen a zoeirep la n’awm ham ni. Thlangthli lawng Pathen oen a thlaa u dawngah 

tethli lawng Pathen kah zoutheenna a ngoe u.  

C. Khawsoih pakhat lawng Pathen oen thlangthli laklaw kah thlaana te a khoe. Ahih lawng 

Pathen oen thlaa la aka awmthli te Pathen mikhaai ah avan law pui – Exo 28:9-12, 15-21.  

D. Khawsoeih pakhat teng kalawng zoutheenna n’dang thlan vengah, Pathen oen thlaang 

laklaw ah thlaana awm mai suide, te khawsoeih lawng zoutheen m’peek coeng atah te kah 

thlaathlangna lawng auhvik tih, Pathen n’awmngaih thaina hamla Pathen mikhaaila mami 

cehpui la ng’awm u. 

VI. Num. 6:22:27 dawng khawsoeihthli kah zouthen peekna pungsan te mami lawng n’huh u, 

te zoutheenna tah awlkhueh ruem zoutheenna nawh tih awlkhuehthai kah zoutheenna 

khaw nawh ni. Atangtang atah te zoutheenna tah mami kah awmngaihna hamla Bawipa 

kah Pathen ben thumkhat coengna dawngah Amah roe roe te mami khuiah rekraa la aka 

awm thumkhat Pathen kah dungzan zoutheenna te ni:  

A. Jehova lawng nangmi he zoutheenna m’peek selang van bawmcem hawnseh tila a thui awl 

lawng Pa te a thuinuet la awm – athan 24: 

1. Pa lawng Bawipa kah lungvatna dawngah mami teng ah muisam a tloetloe oen alawngim 

a tloetloe oenah zouthenna te m’peek tih (thuinuet, Efe. 1:3), ahih kah tharaana dawngah 

mami he muisam a tloetloe oen alawngim a tloetloe oenah avan bawmcem (thuinuet, 

Johan 17:11, 15; 1Pet 1:5). 

2. Bawipa Jesu lawng Bawipa ming dawngah mami he khoemdoen hamla Pa teng ah 

thangthui (John. 17:11), hetah thumkhat Pathen kah rekraana khuiah mami he 

khoemdoen ham ni, Pa teng la Bawipa Jesu kah thang-thuina tah mami he aka theekhitpa 

kut khui kalawng loeihsak ham khoemdoenna hamla ni (athan 15). 

3. Mami lawng thumkhat Pathen kah rekraana dawngah a pumboeih lah awmpoe ham oen 

aka theekhitpa kah dauben ah a pumboeih la awm thaina zoutheenna ham n’thangthui u 

ham ni. Hehe metih zoutheenna mah aw. 



B. Jehova lawng a mikhaai kah angna te nangmi sawah vaangsak selang, alungvatna van 

soepsak hawnseh tila awlthuina lawng Capa te thuinuet la awm – Num. 6:25: 

1. Luke 1:78 dawngah Bawipa Jesu a thangna tue a pha vengah Zakhariah lawng “aka 

zoenghang (luihang) khawmik lawng sawben kalawng mami tengla bueh-thawng ham 

va law tih” tila profet awl a thui. Aka lui hang khawmik tihe tah Pathen ben thumkhat 

coengna dawng aka awm Capa la awm tih, hetah Amah roeroe te mami teng la vaangna 

a lawngim dawngah tuengsak na hamla Pathen kah thlanghing la ava coengna te 

thuinuetna ni – Math. 4:16; Johan 8:12. 

2. Number 6:25 dawngah mikhaai a tihe miktakna te huh sakna la awm tih, mami khuiah a 

mikhaai kah aangna te aka vaangsak kung la Capa Khrih hetah huh thai nawh Pathen kah 

huh thai koei a mikhaai ni – 2Pet 1:16-18; Mathai 17:1-2. 

3. Number 6:25 dawngah Jehova lawng a mikhaai angna te mami sawah a vaangna bueng 

te thui nawh tih, Jeholawng mami tengah lungvatna a tuengsakna tekhaw a thui, he thaihu 

pahih he Johan 1:14, 16-17 dawngah thikat la a vaanca la a tuengsak. 

4. Pathen kah thlanghing pumsa la ava coengna hetah Bawipa kah a mikhaai vaangna la 

awm tih, hekah a vaangna oenah haih lungvatna khaw awm. He lungvat natah Bawipa 

Jesu Khrih kah lungvatna la awm tih, a tangtang ah tetah Khrih Amah ni – 2Kor 13:14. 

C. Jehova lawng nangmi benla mang selang, ngaimawngna m’pe hawnseh tila a thui awl lawng 

Muithla te a thuinuet la awm – Number 6:26: 

1. Mikhaai tihe thlanghing kah a miktak te a thuingaihna tih, mang u (daan) tihe tah 

thlanghing tuengsakna la aka awm te a thuingaihna. Thlaang pakhat te daanna (thlaang 

khat teng la mang) tihe tah tekah thlaang te n’tangna tare, uepcakna, awlkhuehna oen 

thaihu boeih a tengla nawnna te a thuingaihna la awm. 

2. Jesu he Pathen miktakna la va law tih, Ciim Muithla hetah Pathen kah mikhaai la va law. 

Mami lawng mah oen mah kaw n’theesak mai kawinih, Bawipa kah a mikhaai (Efe. 4:30) 

theen nawh ai. Tede mami lawng Bawipa te dawk n’lawh (a awl n’ngai) mai kawinih, 

Bawipa tah mami sawah a awmngaih bueng mueh la mami he caksak ham, ngai uepsak 

ham, aamah-khan pe ham, awlkhuehna peek ham oen thaihu boeih peek hamla Amah 

mikhaai lawng mami ben la va mang ai. 

VII. Korin capat pathihna 13:14 dawngah celtuih Paul kah zoutheen peekna te n’huh u – 

“Bawipa Jesu Khrih kah lungvatna, Pa kah lungna, Ciim Muithla kah pawlnengna nangmi 

boeih tengah awm hawnseh” tila awm: 

A. Celtuih Paul kah zoutheen peekna dawngah thumkhat Pathen he thlangthli teng la tethli kah 

awmngaihna hamla ava law nala awm, Paul lawng thlangthli he Pathen miktak naben la a 

cehpui bueng mueh la, tethli khuiah Pathen te avan law puina la khaw awm. 

B. Khatben ah thlangtloethli zoutheen peek ham tihe tah tethli te Pathen a mikhaai ah cehpui 

nala awm tih, a tloe khatben atah tethli khuiah Pathen te lungna la, lungvatna la, pawlnengna 

la khuenna la awm. Tedeng ahni tethli lawng thumkhat Pathen la Pa, Capa oen Ciim Muithla 

te a awmngaih thai ai. 

C. Lungna, lungvatna oen pawlnengna hethli he mami kah awmngaihna hamla Pathen kah 

alantang thaihu pathum hue la awm. Lungna tah khuiben la awm tih, lungvatna tah lungna 

a tuengna la awm, pawlnengna tah mami khui ah lungvatna te avanpha sakna la awm. 

D. Pathen tah a kung tawngna la a awm dawngah, Pathen kah lungna tah a kungmawng la awm. 

Bawipa-Pathen tah Pathen kah atuengna la a awm dawngah, Bawipa kah a lungvatna tah 

Pathen lungna kah a lawngpui la awm. Muithla tah thumkhat Pathen la Pa, Capa, Ciim 

Muithla oenah haih tethli kah Pathen ben a ruepawm nathli te mami lawng n’huhtawng 

khanca ham oen n’awmngaih u na hamla Pathen oenah haih Bawipa kahh peekna la a awm 

dawngah, Muithla kah pawlnengna lawng Pathen lungna oen Bawipa kah lungvatna te 

sangthil haihna la awm. 



 

E. Aka Ciim Awlciim dawng aka awm Pathen ben pathum la cooengna kah Pathen ben 

phawngna he Theology ben kah tlapna (ruihimna) hamla nawh tih, Bawipa kah huepna 

dawng aka awm Pathen oen poekrai pathum-pakhat lawng Amah roeroe te Amah lawng a 

tuek thlangthli khuiah rekraana rangoen, a tuek tih a tlang thlangthli lawng  celtuih kah Korin 

thlangthli teng kah zoutheen peekna dawng a thuinuetna ningla patoeng patoeng aka 

thawleng u Thumkhat Pathen te tahe oen dungzan toela thumhaih-awmngaih u tih, huhtawng 

khanca awmngaih u thai tite pekthle zakming thaina ham ni tite tuengsakna la awm. 

VIII. Jakob kah thaihu rawtna a kutthli lawng hukhueng atah zoutheen peekna kutthli la va 

coeng – Gen. 25:26; 47:7, 10; 48:14-16; Heb. 11:21: 

A. Genesis 25 dawngah Jakob lawng amanu bung khui a awm veng kalawng ah ahih kah rawt 

thaina he tawng la awm poen tite mami lawng n’huh u poen. Tede Genesis aboel 47 oen 48 

dawng atah tekah rawtna kut pahih rawi lawng zoutheen peekna kutthli la va coeng tih, 

thlangthli te Pathen a mikhaai ah a cehpui coengah, khuiah Pathen te bibina la awm. Te 

dengah ni tethli lawng Bawipa te a huhtawng a awmngaih u thai ai tite mami lawng n’huh 

u. 

B. Aka rawt thai thlaang, khawdil aka tuk mangkhat thlaang hetah te tue vengah diklai dawngah 

aka bou koek thlaang la va coeng tih, ahih lawng Farou Bawi tekhaw zoutheen a peek thai. 

Metitiah, ahih tah Farou lak ah a boungai dawng ni. Ahih tah hingna lawngim rangoen teang 

thlaang la va cooeng poen. 

C. Mami lawng hingna dawng roengna oen hingna dawng hamkhuekna te n’ngoe u, te dengah 

ni mami he Khrih oen m’betoet u vetih, thlangtloethli te zoutheenna aka pe kungthli la 

n’cooeng u ai. 

IX. Jakob lawng a ca thlaihih hue te zoutheenna ben kah profet awl a thuina Genesis aboel 49 

tue vengah ahih tah Pathen-thlaang la awm. Pathen oen aka be thlaang, aka tawmben 

thlaang, saakkun la aka awm thlaang oen tlaih-vawng saikoep la ka awm thlaang la awm. 

Ahih lawng a poek thaina boeih boeih he Pathen kah poekna la a awm van angla, ahih 

lawng a thuiphawng a thinkaw-poekna boeih boeih tekhaw Pathen kah thinkaw-poekna 

la va awm – thuinuet, 1Kor 7:10, 12, 25, 40: 

A. Zoutheenna oenah haih profet awl thuina hamla, mami lawng Pathen te n’mingciim u ai, 

Pathen thinkaw-ngaihna oen mengteng nathli te n’mingciim u hamla awm. 

B. Zoutheenna oenah haih profet awl thuina hamla, mami lawng thlangthli te n’mingciim u ai, 

thuingaihna tah thlaang boeih lawng a huhtawng paihuen soeng te n’ming-ciim u ham la 

awm. 

C. Zoutheenna oenah haih profet awl thuina hamla, mami tah Khrih kah a bawinathli oen m’be 

u ham la awm. 

D. Zoutheenna oenah haih profet awl thuina hamla, mami khuiah thaa aka raa tangkiik muithla 

n’khueh u ham awm. 

